
	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШЛЫН ОРОНД

	Өргөн түмнийхээ өмөгт

	Өсөж торнисон би чинь

	Өгөөмөр сэтгэлт олондоо

	Өглөг өр багагүй еэ!

	Оёдлын утасны учиг шиг

	Оготор богинохон шүлгээрээ

	Олондоо тавьсан өрнөөсөө

	Өчүүхнийг боловч нимгэлэлтэй

	1994. 10. 16


ӨМНӨТГӨЛ

	 

	Ахынхаа хүслийн дутууг нэгэн туурвилаар нь ч болтугай тэгшрээ юу

	 

	 

	Миний ах Т. Жамъянсүрэн Архангай аймгийн Тариат сумын Хорго Тэрхийн Цагаан нуур хэмээх үлгэрийн сайхан үзэсгэлэн төгс нутгийн унаган хүү юм. Ах маань 1960 оноос эхлэн уран бүтээлийн ажилдаа бие сэтгэл бүхий л оюун ухаан эрдэм мэдлэгээ зориулсаар ирсэн нэгэн. 

	Тэр бээр хүүхэд багачуудад зориулан сэтгэхүй хөгжүүлэх хөгжөөнт амьдрал ахуйг харуулсан зохиол бичдэг байсан сан. Ах маань хүүхдийн утга зохиолд зохих байр сууриа эзэлсэн хүүхдийн нэртэй зохиолч байсан юм. Ахын маань бичсэн зохиол бага насны хүүхдийн хүмүүжил, мэдлэг сурлагад чухал нөлөө үзүүлэн тэдний сонирхлыг татдаг байсан билээ. 

	Ялангуяа "Тэр юу вэ", "Санаж явахад санамж”, “Зурам хөтөлсөн чогчиго”, "Аяны хонх”, “Эрх цэнхэр ишигний үлгэр”, "Хануйн хөндийн зам”, "Могжоохон даагатай жогжоохон хүү”, “Учиртай сургаал” зэрэг оньсого, түргэн хэллэг, үлгэр зэрэг 30 гаруй зохиол нь хүүхэд багачуудын унших дуртай номуудын нэг байсан билээ. Ах маань амьдрал уран бүтээлээ хүүхдийн төлөө зориулсан бүтээлч үйлсийн эзэн байв. Дээрх номууд нь сургуулийн бага дунд ахлах ангийнхан, цэцэрлэгийн насныхны сурах бичигт хэвлэгдсэний гадна зохиосон дуунуудыг нь өнөө хүртэл бага насны хүүхдүүд дуулсаар байдаг билээ. 

	Миний ах хорвоогийн мөнх бусыг үзүүлэхийн өмнө төрсөн нутгийнхаа уул усыг магтан дуулсан “Нутгийн тухай бодол” номоо бичсэн боловч даанч хэвлүүлж чадаагүй бурхны оронд очсон байж. Би энэ тухай хожим мэдэж гэгээлэг ахынхаа өмнөөс шүүрс алдаж эл номыг хэвлүүлэхээр зориг шулуудсан нь энэ болой. 

	Ахынхаа сүүлчийн удаа төрөлх нутаг усаа магтан дуулж бичсэн энэхүү сэтгэлийн өргөл номыг мэргэн уншигч та нартаа өргөн баръя. 

	Номын цагаан буян хурж, Ум сайн амгалан болтугай. 

	 

	Мэргэн уншигч танаа хайрт ахынхаа номон суваргын хөтөч хийсэн түүний төрсөн дүү Т. ТӨМӨРБААТАР

	 


НЭГ : ЭРДЭНЭ БУЛГАН УУЛ

	Эрдэнэ Булган уул минь

	Хүний хэлээр ярьдаг сан бол

	Элгэн нутгийнхаа талаар

	Хүүрнэх намтар барагдашгүй

	 

	



	

СУВАРГА ХАЙРХАН

	Өвөл, зун ялгалгүй

	Өдөн цагаан малгайтай

	Өндөр гэм ээ нь өндөр

	Үзэсгэлэнт СУВАРГА хайрхан!

	 

	Үүлтэй тэнгэрийг мөрлөсөн

	Өнгөлөг энэ хайрхны

	Өрлөг оргилд нь хүрвэл

	Өртөө холын харуултай

	1993. 2. 28


ЭРДЭНЭ БУЛГАН УУЛ

	Энгэрт нь бурхад заларсан

	Эрдэнэ Булган уул!

	Ээжийн минь сүүгээ өргөсөн

	Эртний шүтээн уул!

	 

	Заяын хүрээ төвхнөсөн

	Заяаны сайхан уул!

	Заяа нь дэлгэрсэн олныхоо

	Жаргалыг түшилцсэн уул!

	1993. 12. 12

	
АРЫН ХАНГАЙ НУТГИЙНХАН

	Аюулт могой агсрахад

	Тайхар чулуугаараа тагласан

	Алдартай нэгэн домгийг

	Арын хангайнхан хүүрнэдэг

	 

	Булай тэрхүү могой шиг

	Буруу санаатан булталзвал

	Булган уулаараа халхалчих

	Бурханаас заяасан ивээлтэйхэн

	1993. 12. 12


ТАМИРЫН ГОЛ

	Уул, талыг сүлжинхэн

	Тамирын гол мяралзана

	Ус уснаас ариухан

	Тунгалаг ус нь туналзана

	 

	Өдөр шөнийг ялгалгүй

	Өнийн замдаа яралзана

	Үй олныг ундлахаар

	Өчүүхэн ч чөлөөгүй суналзана

	1993. 12. 13

	
ЦАГААН ДАВАА

	Замын олон сүлжилдсэн

	Хангайн өндөр ДАВАА!

	Цагийн эртнээс сүсэглэсэн

	Өнгийн чулуун ОВОО!

	 

	Үүл нөмөрсөн энэ даваанд

	Өвдөг сөгдөн МӨРГӨДӨГ бид!

	Уул манасан тэр овоонд

	Өөрийн хандивыг ӨРГӨДӨГ бид!

	1993. 12. 12

	 


ГАНЦ МОДНЫ “РАШААН”

	Ганц модны рашаан гэж

	Замын ойрхон булаг!

	Гадна, дотнын хэний ч

	Цангааг тайлсан булаг!

	 

	Хөхөө донгодсон зунаар ч

	ХҮЙТЭН УСТАЙ булаг!

	Хүй олонд харин

	ХАЛУУН ТУСТАЙ булаг!

	1993. 12. 13

	
ХАЛЗАНЫ ДАВАА

	Халзаны даваа гэдэг

	Хайрхан өндөр уул биш!

	Хот, хөдөөг холбосон

	Хотгор намхан дөрөлж!

	 

	Энэ дөрөлжид гарч

	Эргэн тойрноо ажихуйд

	Цэцэгт хөдөө мяралзана

	Цэцэрлэг хот яралзана

	1994. 10 10


ХАР ЧУЛУУТЫН ХАРЗ

	Хар чулуутын харз

	Хага ташсан хүйтэн!

	Халуу төөнөсөн зунаар ч

	Халж балгамгүй хүйтэн!

	 

	Хүйтэн боловч тэр

	Хөхөө өвөл ч царцаагүй

	Хөлдүү мөс болж

	Хүн, малыг цангаагаагүй

	1990. 1. 2

	
САНГИЙН ТОЛГОЙ

	Сан арвин эрдэнэсээ

	Бат өлмийдөө нандигнасан

	“Сангийн толгой” уул

	Энгийн нэгэн довцог бус

	 

	Уугуул нутгийн түмнээ

	Далдын шидээр тэтгэж

	Удмаас удамд дэвжээсэн

	Ариун шүтээн ХАЙРХАН!

	1994. 11. 12

	Их тамир

	 


ЯНГИРТ ХАД

	“Янгирт хад” хэмээх

	Халил элгэн БАЙЦ!

	Ангир шувуу ганганалдах

	Хажуугаар нь урсах ХАРЗ!

	 

	Аяны зам үүгээр

	Дайрч өнгөрөх ГАРЦ!

	Арын хангайн төв рүү

	Орох, гарах ХААЛГА!

	1994. 7. 8

	
ТАЙХАР ЧУЛУУ

	Талын өргөн хөндийд

	Тайхар чулуу содон!

	Тал талын уулсаасаа

	Тасархай тогтсон сонин!

	 

	Аюулт аварга могойг

	Үүгээр дарсан домогтой юм

	Алдарт бөх Билигт

	Өргөж ирсэн гэлцэх юм

	1993. 12. 12

	 


АЛТАН САНДАЛ

	Арын хангай нутагт

	"Алтан сандал” толгой бий

	Алдарт баатар түүн дээр

	Амарч тохилсон домог бий

	 

	Тэвсэгхэн довцгоо хүртэл

	Алт хэмээн дээдэлнэ

	Тэнэгэр орноо бүхэлд нь

	Алтан нутаг гэж өргөмжилнө

	1994. 7. 20

	
ӨГИЙН ЦЭНХЭР НУУР

	Үелзэх долгион мяралзсан

	Өгийн цэнхэр нуурыг

	Өнө холын газарт ч

	Нэрийг нь мэдэх хүнгүй

	 

	Өехий цагаан загасаараа

	Өргөн дэлхийд алдаршсан

	Өгөөмөр баян энэ нуурын

	Өгөөж хишиг дундаршгүй

	1994. 2. 14

	 


ХОЁР : ТУЛГЫН ГУРВАН ЧУЛУУ

	Мөнгөн жаазанд залсан

	Алтан бурхан болгоод ч яах вэ

	Мөрөөрөө гэмгүй гэлдэрсэн

	Энэ биеэрээ л байхад болоо

	 

	Алмаз эрдэнийн хөшөө

	Алдаршуулж босгоод ч хэрэггүй, надад

	Амьдрал хайртайг минь дээдэлж

	Амьд л явуулбал болох нь тэр

	1994. 7. 14

	 


ТАРИАТЫНХАН

	Тариатынхан

	Төлөг, борлон шомбодож

	Түмний амгаланг алдагдуулаагүй юм

	Төвхнөөгүй төрийг тохинуулахаар

	Дүрэлзсэн хилэнгээр тэмцдэг юм

	 

	Тариатынхан

	Тариатын их хүрээнд анх

	Танк руу БОСОХДОО айгаагүй юм

	Далай эрдэмтэн-лам хуврагууд

	Соёлоо хамгаалж БОССОН юм

	 

	Тариатынхан

	Цардмал хөх талбай дээр, дараа нь

	Өлсгөлөнд СУУХДАА тоогоогүй юм

	Засал авахаа өнгөрсөн

	Засгийг огцруулахаар СУУСАН юм

	 

	Тариатынхан

	"Болдог, болдоггүй үйлийг

	Тархиныхаа ТЭНХЭЭГЭЭР ялгадаг юм

	"Босдог, суудаг" тэмцлийг

	Зүрхнийхээ ЦАНХААГААР сэлгэдэг юм. 

	1994. 5. 1


НУТГИЙН ТУХАЙ БОДОЛ

	(Хөшөөнд бичигдэх бичээс)

	Хоёр Тэрхийн гол минь

	Тунгалаг сайхан туналзана

	Ховорхон Гичгэнэ нутаг минь

	Тун чиг гоёхон дуниартана

	 

	Тэнүүн энэ нутгаа

	Тээгээд явдаг тэнхээтэй сэн бол

	Тэнгэрийн оронд морилохдоо

	Тэврээд л очих юм сан даа. 

	1994. 5. 1

	
ТУЛГАНЫ ГУРВАН ЧУЛУУ

	Тоостой замын хажууханд

	Тортогтой гурван чулуу

	Тойрч хүндэтгэн гарах

	Хөдөлгөж ч боломгүй чулуу!

	 

	Аяны тогоог түшсэн

	Тулгууртай гурван чулуу

	Аянчны голомтыг хашсан

	ТУЛГАНЫ ГУРВАН ЧУЛУУ!

	1993. 12. 12


ТЭРХИЙН ЦАГААН НУУР

	Тэнгэрийн хаяатай нийлсэн

	Тэрх цагаан нуур

	Тэртээ алсад явлаа ч

	Сэтгэлд мөнхийн УЯАТАЙ

	 

	Эрэг, сав нь дундардаггүй

	Үлгэрийн ТЭРХ нуур шигээ

	Энэ нутгийнхны амьдрал

	Үргэлж бялхах ЗАЯАТАЙ. 

	1994. 5. 1

	
ӨВГӨН ХАД

	Үелзэх долгион мяралзсан

	Тэрх нуурын хөвөөнөө

	Өнчин хүрэн цохио

	Өвгөн хад нэртэй

	 

	Тэрхийн тэргэл нууртаа

	Мөнгөн ембүү өргөдөг

	Дээхэн үеийн буянтны нэг

	Гүндүүгүй өвгөн дуртай

	1993. 12. 12


НУУРЫН ОВОО

	Тэрх нуурын дээхэн

	Тэгшхэн сайхан ГӨВӨӨ!

	Тэвсэгт гөвөөний зоонд

	Тэнгэр өөд сүмбэрлэсэн ОВОО!

	 

	Ховорхон буяны энэ овоо

	Тэрх нуурын ХИЙМОРЬ!

	Хошуу олноороо сүсэглэсэн

	Тэнүүн нутгийнхаа ХОЙМОР!

	1994. 7. 19

	
ХОРГО

	- Хорго, хорго хэмээн

	Хол, ойргүй л цувцагаана

	Хосгүй соньхныг нь биширч

	Хонож, өнжөөд явцгаана

	 

	Энэ сайхан нутагт

	Төрж өссөн минь заяа яа!

	Энхжинд очлоо ч гэсэн

	Төөрөлгүй татагдах уяа яа!

	1993. 12. 12


ХОРГЫН ТОГОО

	“Хоргын тогоо” хэмээх

	Хонхор оройтой уул

	Холдож, ойртож ажихад

	Хосгүй соньхон харагдана

	 

	Халаасан цагаа нь дэвэрсээр

	Халтар алаг болгосон

	Хамгаас ачтай ээжийн минь

	Хайртай бүрхээр санагдана

	1993. 12. 11

	
БУГЫН ТОЛГОЙТЫН ГАРАМ

	“Бугын толгойтын” гарам

	Суман голын эхэнд бий

	Бугын данхар толгой

	Эвэртэйгээ тэнд дэрлийж бий

	 

	Хорго сайхан нутагт минь

	Хоргодож идээшсэн амьтад

	Хорлол-хөнөөлийг мэдэхгүй

	Өтөлж л өөд болдог юм

	1994. 7. 19


“СУГЫН ТОГОО”-НЫ ЧУЛУУ

	"Сугын тогоо” нэртэй

	Галт уулын бэлд

	Хоосорхог ховсгорхон чулуу

	Дээрээсээ гулсан овоорчээ

	 

	Хад, чулуу бүхэн ч

	Хандсан зүгтээ бөмбөрдөггүй

	Хавийнхаа чулуунаас хөнгөн нь

	Хамгийн түрүүнд өнхөрдөг байна

	1993. 4. 16

	
ХАВТГАЙ ОЛОМ

	Хавцал дундуур цамнадаг

	Ширүүн урсгалт СУМАН голд

	Хавийн олон замнадаг

	Намуун дөлгөөн гарамтай

	 

	Харгиа, боргиогоор хаагаагүй

	Хад, асгаар боогоогүй

	Хавтгай дөлгөөн тэр гармыг

	"ХАВТГАЙ ОЛОМ” гэдэг юм

	1993. 8. 10

	Гичгэнийн гол

	 


СҮҮЛ ТОЛГОЙ

	Сүртэй том могойн толгойг

	Тайхар чулуугаар дарсан гэнэ

	Сүүл нь харин тэгтэл

	Тариатын хөндийгөөр тарсан гэнэ

	 

	Сүрхий эрт тэр сүүлийг

	Уул авчирч даруулсан гэнэ

	Сүүл тасалсан энэ уулыг

	Сүүл толгой гэдэг гэнэм

	1994. 5. 1

	
ХОЛБОО НУУР

	Холбоотой хоёр даага

	Хотгор дахь нуурт живсэн гэнэ

	Хожим тэгээд тэр нуурыг

	“Холбоо нуур” гэж нэрлэсэн гэнэ

	 

	Өгий нуурын давлагаанаар

	Өнөө дааганууд гарсан гэнэ

	Өлгий нутаг минь уудамхан ч

	Үргэлж нэгэн холбоотой

	1994. 5. 1


ХОЁР УУЛЫГ ХОЛБОСОН ДОМОГ

	Дайчин баатрын зогссон ором

	Баясгалан уулын ХОЁР НУУР!

	Даргай нумаа татаж харвасан

	Дархан уулын СЭНЖИТ ХАД!

	 

	Тэрхийн голын урд, хойд

	Тэрхүү хоёр холын уул

	Тийнхүү хоорондоо холбоотой

	Ховор домог учиртай

	1994. 5. 1

	
УЛААН ЧУЛУУТ ХАНГАЙ

	Уул уулсаас сүрлэгхэн

	УЛААН ЧУЛУУТ хангай

	Удам дамжиж идээшсэн

	Манайхны уугуул нутаг

	 

	Ээж, аав, элэнц хуланцыг ч

	Ээвэрхэн энгэртээ нойрсуулсан

	Элэг зүрхэнд эгнэгт уяатай

	Ээлтэй сайхан манай нутаг!

	1993. 12. 13

	 


УЛААН ЧУЛУУТЫН УУЛС

	Униар мананд умбасан

	Улаан чулуутын уулс

	Ухаантай аавыг минь санагдуулж

	Нэг л дотнохон дүнхийнэ

	 

	Тарвага, зурам нь түүнийг

	Тал, талаас нь нүхлэвч

	Танхил ач нартаа ноолуулсан

	Амгалан аав шиг минь налайна

	1994. 1. 21

	
АНАР ЭРДЭНИЙН АНГАРХАЙ

	Ангирхан бага насаа

	Ангархайн горхинд өнгөрүүлэв ээ

	Анар эрдэнийг нь танихгүй

	Ажигчгүй гишгэлж өсөв өө

	 

	Өлзийт нутаг минь эдүгээ

	Өнөр баян УУРХАЙ!

	Өгөөж хишгээ хайрласан

	Анар эрдэнийн АНГАРХАЙ!

	1994. 7. 21

	Улаанбаатар

	 


ХӨХ ДАВААНЫ БУЛУУ

	Хөвөлзөх цагаан манан

	Хөхөмдөг зулайг нь ороосон

	Хөх давааны булууг

	Хөндийхөн холоос ажихад:

	 

	Хөгшин буурал аав минь

	Хүүшийнхээ модонд ороод

	Хөрөө, сүхээ амраан сууж

	Хөлсний нь уур савсах мэт!

	1994. 11. 14

	
ТАРВАГАТАЙН НУРУУ

	Ганганах шувууд чуулсан

	Тарвагатайн хоёр нуур

	Гадаад далайгаас дотнохон

	Миний нутгийн нуур!

	 

	Мөнгөн аягатай сархад мэт

	Мэлтэлзсэн тунгалаг нуур!

	Мянган олон ундаалаад ч

	Мөнхөд дундраагүй нуур!

	1993. 8. 10

	Гичгэнийн гол

	 


СЭНЖИЙН ҮЗҮҮРИЙН НҮХТЭЙ ХАД

	"Сээрэн дунгуй” зэхсэн

	Хүчит хоёр бөх шиг

	Сэнжийн үзүүрийн хадыг

	Байгаль урласан нь янзтай

	 

	Булчин, шөрмөс нь зангирсан

	Буур Жамъян аварга

	Бухан хүзүүт Гүр заан

	Боргио Санжаасүрэн мэт

	Нутгийн бөхчүүлийн шинжтэй

	1993. 12. 11

	
ХЭСЭГ МОД

	Хэсэг мод нэртэй

	Хэдэн модтой ТӨГӨЛ!

	Сүх, хөрөө ойртуулбал

	Сүйрч мэдэх НҮГЭЛ!

	 

	Ойн цагдаагүй хамгаалсан

	Огтолж болдоггүй ОЙ!

	Онгон савдагтайд итгүүлсэн

	Оюуны нэгэн СУУ!

	1993. 12. 11


“ТОГОО” УУЛЫН ЖИМС

	Том, жижиг савтайгаар

	Томчуул, багачуул цөм л

	“Тогооны” модонд гарч

	Жимс түүхээр цувна

	 

	Сав бүхнийг нь дүүргэх

	Сайхан нэрс нь урамтайхан

	Салаа, мөчрийг нь сэвтээдэггүй

	Манай нутгийнхан горимтойхон

	1994. 5. 1

	
МӨСТИЙН ДАВАА

	Мөлгөр оройт оргил нь

	Мөс, цасан нөмрөгтэй

	Мөстийн давааг давж

	Тариатын сургуульдаа хүрнэ

	 

	Мөнх эрдмийн шимийг

	Мөрөөдөж зорьсон болохоор

	Мөстийн даваа өндөр ч

	Насаараа давсан ч шантрахгүй ээ

	1994. 7. 11

	 


УЛААН ЧУЛУУТЫН НУУР

	Газрын зурагт гараагүй

	Гадагш нэр нь тараагүй

	Уугуул нутгийн мэлмий

	Улаан чулуутын нуур!

	 

	Их далай шиг оволзоогүй

	Эргээ эвдэж гөвөлзөөгүй

	Эн хэмжээгээр багахан ч

	Хүн, мал багшраастай

	1994

	
ЗАЛАА УУЛ

	Хойд ар өөдөө хэсэгхэн модтой

	Хонхор оройдоо жижигхэн нууртай

	Хошуу ноёны малгайн залаа шиг

	Хөөрхөн шомбогор ЗАЛАА УУЛ!

	 

	Холын эринд дэлбэрэхдээ ч

	Хотол олонд сүрэлхээгүй

	Ховор номхон ГАЛТ УУЛ!

	Хотгор намхан ЗАЛАА УУЛ!

	1994. 5. 1


ЧУЛУУТ ГОЛ

	Цуурсан байлтай хавцал дундуур

	Цуурай хадан хүржигнэж байдаг

	Цуутай зартай Чулуут болбол

	Манай нутаг дахь алдарт ГОЛ!

	 

	Сэрүүн намрын орой цагийн

	Сэнгэнэсэн айргийг санагдуулдаг

	Ширүүн урсгалт тэр гол бол

	Шимтэй айргаас ч ачтай ГОЛ!

	1993. 12. 13

	
ЧОЙДОГИЙН БОРГИО

	Омголон цагаан тулаараа

	Ойр холгүй зартай

	Ойж хүрхэрсэн боргио

	Чойдог өвгөний нэртэй

	 

	Мөнгөн хайрст тул нь

	Мөнхөд сүрэглэж байдаг

	Мөндөрлөн цацарсан боргио

	Мөрөн нутгийг алдаршуулав аа

	1994. 7. 19


ЗУУН САЛАА МОД

	Зурайх замаас хазайсхийж

	Зориуд очиж саатдаг

	Зуун салаа мод

	Чулуут голын хөвөөнд бий

	 

	Байгаль эхийн бүтээсэн

	Энэхүү соньхон урлалыг

	Байгальдаа хайртай түмэн маань

	Овоо босгон сүсэглэсэн байна

	1994. 2. 26


ГУРАВ : НУТГИЙН ЧУЛУУ

	Хэнзхэн бага насандаа

	Тоглож өссөн чулуу минь

	Хэчнээн ч жилийг үдсэн

	Хэв янзаараа л байх юм даа

	 


НУТГИЙН ЧУЛУУ

	Алаг эрээн чулуу

	Авдар дээр минь байдаг юм

	Алсад сурахаар одоход

	Аав минь надад өгсөн юм

	 

	Харийн гүрэнд явахад

	Хайртай нутгийг минь орлосон юм

	Хаврын шувуу шиг эргэхдээ ч

	Хаялгүй авчирсан чулуу юм

	1994. 7. 16

	Их тамир сум

	 


НУТГИЙН ЗАМУУДЫГ АЖИХУЙД

	Ойр, холгүй хөтчилдөг

	Өргөн, нарийн замууд

	Аль аль нь тустай ч

	Өөр өөрийн аястай юм

	 

	Алсыг зорьсон их зам

	Нэг чиг рүү ШУЛУУХАН!

	Айл хэссэн ахархан зам

	Зүг зүг рүү САЛААХАН!

	1994. 1. 16


АЛТ, МӨНГӨ БА ШОРОО

	Алт, мөнгө хэмээн

	Амь тавин шагшрахдаа

	Атгахан жаахан ч тариа

	Түүн дээр соёолдоггүйг санадаггүй

	 

	Хар шороо хэмээн

	Хазгай шаахайгаар гишгэхдээ

	Хамгийг тэжээдэг "талх”

	Халиурч найгадгийг боддоггүй

	1993. 12. 20

	
ХУШТЫН МОДНЫ ЖИМС

	Хуштын модны жимс

	Түрүүлж болдог жамтай

	Хурдан түүж авахгүй бол

	Юу ч үлддэггүй гэмтэй

	 

	Хангайн жимсийг уриалан

	Хамгийн түрүүнд бөнжийсний

	Хатуу торгууль хүртэж

	Хавийн шувуудад тоншуулдаг

	1993. 3. 15

	 


БИ "МЭХЭЭРИЙН БАГ"-ИЙН ХҮН!

	Миний эцэг, өвгөд

	“Мэхээрийн баг”-ийнхан хочтой

	Хүйтний дохиот намраар

	Мэхээр нээдэг ажилтай

	 

	Хулганын ордыг олж

	Хураасныг нь савлаж авахдаа

	Хувийг нь “эзэнд" нь үлдээдэг

	Эртний сайхан заншилтай бид!

	1994. 11. 14

	Их тамир

	
ЦЭЭЛИЙН УСАНД ЧУЛУУ ШИДЭХҮЙД

	Томоо чулуу авч

	Тойрмын усанд шидтэл

	Тойрог хүрээлж бидэртээд

	"Цүлл" гэсхийгээд чимээгүйхэн

	 

	Гүнзгий цээлийн ус

	Намуухнаар ингэж нүргэлэх нь

	Гүдэсхэн зантай аавын минь

	Жинтэйхэн дуугардгийг санагдуулав аа

	1993. 8. 10

	Гичгэнийн гол


МАНАЙ НУТГИЙН ГАЛУУН СҮРЭГ

	- Хурга тэнд байна! гээд

	Хуйвтай шилбүүр барьсан

	Хул даагатай хүү минь

	Сүрэглэсэн галууг андуурчээ

	 

	Хотолзон алхах бараа нь

	Хонь хурга ярайх мэт

	Хонгор алаг галуудыг

	Манай нутгийнхан үргээдэггүй ээ

	1993. 12. 11

	
ЭЛГЭН ЧУЛУУ

	Энд тэнд хааяахан

	Гөлчгөнөж, мөлчгөнөн таардаг

	Элгэн чулуу гэдэг

	Илэх, атгахад зөөлхөн!

	Тэгэвч:

	Эхийн сэтгэлээс зөөлөн юм

	Энэхэн хорвоод байдаггүй тул

	Элэг бүтэн яваа хүн

	Элгэн чулууг барьдаггүй ээ

	1993. 8. 10

	 


ҮХЭР ХАР ЧУЛУУ

	Өлийн давааны доохнотой

	Үхэр хар чулуу!

	Өвөлжөөний замыг таглачхаад

	Өгсөж уруудахад саадтай

	 

	Буурал хорвоод мэндлэхдээ

	Бул чулуу болсон ч

	Бусдын замыг таглаж

	Булай л болохгүй юм сан даа!

	1991. 2. 1

	
УУЛ, ТАЛЫН МИНЬ ЧУЛУУД

	Голионы гэдэс шиг гөлчгөрхөн чулууд

	Голын урсгалд долоолгосон байна

	Сархинаг гүзээ шиг сарзгархан чулууд

	Салхины үзүүрт үлээлгэсэн байна

	 

	Ус, салхины урсгалын замд

	Уул, талын минь чулууд идэгдэх юм

	Уруудах, өгсөх амьдралын замд

	Амьтны үрс адилхан элэгдэх юм

	1991. 5. 3

	 


БИ ХЭРЭЭНД ХАЙРТАЙ

	Хэрээ гэдэг шувуу

	Хээгүй хархан амьтан

	Хээр, гадааг ялгалгүй

	Хэнэггүй гуаглах дуучин

	 

	Өрвөгөр, хараар нь түүнийг

	Өчнөөн төчнөөн муулавч

	Үнэндээ тэр муу болоогүй

	Хэрээ хэвээрээ л байдаг юм

	1991. 1. 21

	
ЦАРВАН

	Хэн тааралдсан бүхэнд

	Хэрэг болох гэсэн шиг

	Хээрийн замын хажуугаар

	Хээгүйгээр царван ургах юм 

	 

	Хоолойн эмгэгт тустай

	Ховорхон шидийг нь дурсдаггүй байж

	Хогийн гашуунаар дуудаж

	Хандалж хэрэглэх хүн ч бий еэ!

	1993. 3. 8

	 


“ХОГИЙН” ШАРИЛЖ

	Хавийн ургамлыг түрж

	Хаа сайгүй ургадаг

	Хариугүй сөөвгөр бутыг

	"Хогийн” шарилж гэнэм

	 

	Хашааны хог! гэж хажиглан

	Хадаж, зулгаан хаявч

	Хатан зориг нь няцахгүй

	Дахиад соёолох нь хэцүүхэн

	1993. 3. 8

	
УЯАНЫ ГАНЦ ШОН

	Цайдам хөндийг бүрхсэн

	Цасан далайн дунд

	Цайрч хувхайрсан ганц шон

	Цаанаа л уйтайхан жүүдийнэ

	 

	Намрын бууцанд орхисон

	Нарийхан тэр шонг

	Намуун сайхан ойдоо

	Найгаж байхад нь авчирсан биз!

	1993. 3. 13

	 


ҮЛХГЭР ТАРЛАН ҮНЭЭ

	Үлхгэр тарлан үнээ

	Үхэр сүрэгт минь байсан юм

	Үхсэн хойноо тэр

	Үнэ хүнд олов оо

	 

	- Өрөм, тараг бялхуулдаг

	Үнэхээр сүүтэй байсан! гэж

	Өнгөрсөн хойно нь л түүнийг

	Үнэлж магтах болов оо

	1993. 1. 12

	
ӨРГӨЛ

	Саруул гэрлээ өргөөд

	Сайхан зул бөхөх юм

	Дулаан илчээ өгөөд

	Халуун гал унтрах юм

	Амтат балаа өгөөд

	Алаг цэцэгс гандах юм

	Аль нь ч өөрийгөө өргөөд

	Адилхан цөм л мөхөх юм

	1993. 1. 11

	 


ХҮҮХДИЙН ЗОХИОЛЧ ТҮВДЭНСҮРЭНГИЙН ЖАМЪЯНСҮРЭН

	 

	Т. Жамъянсүрэн нь 1931 онд Архангай аймгийн Тариат сумын Гичгэнэ хэмээх газар ард Түвдэнсүрэнгийн ууган хүү болон төржээ. Улмаар сургууль соёлын мөр хөөж бага, дунд, бүрэн дунд сургууль, УБИС болон ЗХУ-д Комсомольск төв сургууль төгсжээ. 

	Т. Жамъянсүрэн улсад ажилласан цагаасаа эхлэн хүүхэд залуучуудын дунд байж, тэдэнтэй өдөр тутам уулзан учирч явсан нь хүүхдийн зохиолч гэсэн эрхэм алдрыг хүлээх нэгэн боломжийг нээж өгсөн ажээ. 

	Намтрын нь хуудсыг сөхвөл Архангай аймагт багш, хичээлийн эрхлэгч, "Залуучуудын үнэн", "Пионерын үнэн" сонинд утга зохиолын ажилтан, Өмнөговь аймгийн ХЗЭ-ийн хорооны 1-р нарийн бичгийн дарга, МРТЭХ-нд редактор, хариуцлагатай редактораар ажиллажээ. 

	Т. Жамъянсүрэн нь МАХН, зохиолчдын ба сэтгүүлчдийн эвлэлийн гишүүн юм. Түүний хөдөлмөр уран бүтээлийг үнэлж Алтангадас, Хөдөлмөрийн хүндэт медаль, Залуу үеийг халамжлан хүмүүжүүлэгч, Ардын боловсролын тэргүүний ажилтан, Монголын радиогийн тэргүүний ажилтан, МХЗЭХ-ны хүндэт үнэмлэх, хэд хэдэн байгууллагын ойн хүндэт тэмдгүүд, Ардын хувьсгалын ойн медалиуд, Социалист хөдөлмөрийн гавшгайч гэсэн шагналуудаас гадна МЗЭ-ийн гишүүн байжээ.  

	Түүний бичсэн хошин шог аяс бүхий шүлэг, өгүүллэг, үлгэр, зүйр цэцэн сургаал үгс нь хүүхэд багачуудын танин мэдэхүйн хүрээг өргөжүүлж, тэдэнд гэгээрэл бэлэглэж, эрдэм боловсролтой, ажилч хичээнгүй, саарыг жигших, сайныг дагахыг сургамжилсан аястай байдаг билээ. 

